
Akuersissutit pisassiissutillu aamma qaleralinniarnissamut akuersissutit pillugit

apeqqummut nr. 2012-275-imut akissut 
 

Naalakkersuisunut apeqqut 1 

Maannamut qaleralittassiissutit inunnut aalisarnissamut akuersissuteqanngitsunut 

tunineqartarsimappat? 

 

Apeqqummut 1-imut akissut 
Aap, pisassiissutit suliffeqarfimmut ataatsimut aalisarnissamut akuersissuteqan-

ngitsumut maannamut ataasiarluni tunineqarsimapput, suliffeqarfiulli pisassiissutinik 

pisiaqarnissamut piumasaqaatit naammassisimavai. 

 

Naalakkersuisunut apeqqut 2 

Aalisartut akornanni qaleralittassiissutinik niueqatigiissimaneq qanoq annertutigiva? 
 

Apeqqummut 2-mut akissut 
Naliliinera malillugu, pisassiissutinik ukiumullu pisassiissutinik naammaginartumik niuer-

toqartarpoq, - ullut tamaasa pinngikkuni - sapaatit akunneri tamaasa niuertoqartarluni. 

Maannamut pisassiissutit katillugit 8,58 %-ii tunineqarsimapput, tassa ukiumut pisassiis-

sutit 1.428 tonsit nalingi. Uani malugineqassaaq, niuernermi pisassiissutit ukiumullu 

pisassiissutit imaluunniit ataasiarluni pisassiissugitineqartut imaluunniit ataasiarluni 

ukiumut pisassiissutigineqartut pineqarmata. 

 

Taamaammat isumaqarpunga, inuit ataasiakkaat aalisartuuginnarnissaannik ulorianar-

torsiortitsisumik pisassiissutinik niueruteqartoqanngitsoq. Akerlianik niueruteqarnermi 

siunertaq malillugu ingerlatsisoqarsorinarpoq tassa aalisartunut aalisartuuginnar-

usuttunut isertitaqarnerorusuttunullu aalisarneq imminut akilersinnaasoq pilersinneqas-

sammat, tamanna ilutigalugu aalisartut allat imminut akilersinnaanngitsumik aalisarneq 

pissutigalugu aalisartarnermik apparsaanissamut imaluunniit aalisarunnaavinnissamut 

periarfissinneqassapput. 

 

Naalakkersuisunut apeqqut 3 

Suliffeqarfiit maannamut qaleralittassanik pisiortorsimappat? 

 

Apeqqummut 3-mut akissut 
Aap, piginneqatigiiffiit aktiaatileqatigiiffiillu pisassallit pisassiissutinik ukiumullu pisassiis-

sutinik aamma niueruteqartarsimapput. 

 

Naalakkersuisunut apeqqut 4 

Inuusuttut 35-t inorlugit ukiullit qassit 2011-mi 2012-imilu aalisarnissamut piniarnis-

samullu uppernarsaatinik qinnuteqarnerminni itigarsimappat?  

 

Apeqqummut 4-mut akissut 
Aalisarnissamut uppernarsaatinut tunngatillugu 2011-mi katillugit itigartitsissutitut allak-

kat 130-t nassiunneqarput, taakkunannga itigartitsissutit 35-t qinnuteqartunut 35-t inor-

lugit ukiulinnut nassiunneqarlutik. 2012-imi itigartitsissutitut allakkat 299-it nassiunne-

qarput, taakkunannga itigartitsissutit 95-t qinnuteqartunut 35-t inorlugit ukiulinnut nas-

siunneqarlutik. 

 

Piniarnissamut uppernarsaatinut tunngatillugu, qinnuteqaatit amerlanersaat kommunini 

isumagineqartarput, taakkua misissortarpaat piniarnissamut uppernarsaammik pissarsi-

nissamut piumasaqaatit naammassineqarsimanersut. Piumasaqaatit naammassi-

neqarsimagaangata qinnuteqaatit kommunit APNN-imut nassiuttarpaat, itigartitsissutilli 

qinnuteqartumut nassiunneqartarput, itigartitsissutit assilineri APNN-imut nassiunne-

qartarlutik, tassa piniarnissamut uppernarsaatit kommuninit suliarineqartussaammata, 

tak. piniarnissamut uppernarsaatit pillugit nalunaarutit marluusut. 

 

Qaqutigoortuuvorli itigartitsissutit assilineri APNN-imit pissarsiarineqartarneri, 

taamaammat ilisimanngilarput, qinnuteqartut qassit kommuninit itigartinneqartarnersut. 

Tassa piniarnissamut uppernarsaatit tamakkiisumik kisitsisitigut paasissutissaatiginngi-

lagut. Taamaammat tamanna pillugu kommunimut saaffiginninnissaq innersuussutigaa-

ra. 

 

Naalakersuisunut apeqqut 5 

Inuusuttut 35-t inorlugit ukiullit qassit 2011-mi 2012-imilu qaleralinniarnissamut akuer-

sissutinik qinnuteqarnerminni itigarsimappat? 
 

Apeqqummut 5-imut akissut 

35-it inorlugit ukiullit qinnuteqartut 35-iusut iluini 2011-mi qaleralinniarnissamut akuer-

sissutinut itigartitaasut 27-upput. 35-it inorlugit ukiullit 2012-imi qinnuteqartut 95-iusut 

iluini qaleralinniarnissamut akuersissutinut itigartitaasut 72-iupput. 

 

Naalakkersuisunut apeqqut 6 

Angallatinik 6 miiterisut angitigisunik piginnittut qassit 2012-imi qaleralittassaqanngillat? 

 

Apeqqummut 6-imut akissut 
Apeqqut manna akineqarsinnaanngilaq, tassa angallatit 6 miiteriusut malillugit aali-

sarneq aaqqiiffigineqarnikuunngimmat, angallatilli 6 miiterit inorlugit taakkullu sinnerlugit 

angissusillit kisimik aaqqiiffigineqarnikuullutik. Soorlu Kalaallit Nunaanni angallatit ta-

marmiullutik nalunaarsorneqarsimanngitsut. 

 

Inussiarnersumik inuulluaqqusillunga 

